
Naalakkersuisut  ilinniarnertuunngorniarfinnut  pilersaarutaat  pillugit  §  37 
naapertorlugu apeqqummut akissut

Asasara Inatsisartunut Ilaasortaq, Kristian Jeremiassen, Siumut

Naalakkersuisut ilinniarnertuunngorniarfinnut pilersaarutit pillugit apeqqutinnut qujapput. 
Taakkununnga  ilanngullugit  ilinniarfiusinnaasut  nutaat,  kiisalu  ilinniarfioreersut 
siunissaat pillugit apeqqutinut. 

Naalakkersuisut sinnerlugit apeqqutitit ataaniittut akissavakka.

1) Nunatsinni  ilinniarnertuunngorniarfiit  pioreersut  saniatigut 
ilinniarnertuunngorniarfimmik  nutaamik  pilersitsisoqarnissaanut 
Naalakkersuisut pilersaaruteqarpat?

Akissut:
1) Naalakkersuisut  maanna  pioreersut  saniatigut  ilinniarnertuunngorniarfinnik 
nutaanik  sananialersaanngillat.  Ilinniarnertuunngorniarfinnut  qinnuteqartartut 
amerliartornerinut  SPS-illu  allilerneqarneranut  atatillugu  KIIIN-imit  2009/2010-mi 
misissuisoqarpoq,  tamatumani  ininik  atorunnaartoqassanersoq,  ilinniartut 
Ilulissaneersut  illoqarfigisaminni  ilinniarnertuunngorniarsinnaanerannik 
neqeroorfigissallugit  naapertuunnersoq  ajornannginnersorlu  misissorneqarluni. 
Tamanna  ajornarsorineqarpoq,  tassami  SPS-ip  iniutaareersut  tamaasa 
atorfissaqartimmagit. Tamanna aamma ullumikkut atuuppoq, soorunalumi illoqarfiit 
assigiinngitsut  illoqarfigisaminnut  periarfissanik  nalilersuinerat 
naalaarneqarsinnaalluni,  taamaattorli  ilinniarnertuunngorniarfinnik  nutaanik 
sananissaq suli pilersaarutaanngilaq. 

2) Ilinniarnertuunngorniarfimmik  pilersitsisoqassappat  sumi 
illoqarfimmiinnissaa  Naalakkersuisunit  pilersaarutigineqarpa, 
taamaassimassappat  taamatut  piviusunngortitsinissamut  Naalakkersuisut 
pilersaarummik suliaqarlutik aallartitsippaat?

Akissut:
2) Ilinniarnertuunngorniarfiliornissaq  maanna  pilersaarutaanngimmat  aamma 
taama ittut inissinneqarnissaannut pilersaaruteqartoqanngilaq. 

3) Ilinniarnertuunngorniarfiit  piusut  maannakkut  siunissami  qanoq 
piorsaaffigineqarniarpat?

Akissut: 
3) Ilinniarnertuunngorniarfinnut  qinnuteqartartut  amerliartornerat  isumaginiarlugu 
maanna  Qeqqani  Ilinniarnertuunngorniarfik  allilerneqarpoq  atuaqatigiinnut 
ingiaqatigiiaanut  arfineq  marlunnut  inissaqalersillugu,  tamannalu  2012-imi 
piareertussatut  pilersaarutaavoq.  Taamatuttaaq  Avannaani 
Ilinniarnertuunngorniarfiup  atuaqatigiinnut  ingiaqatigiiaanut  arfineq  marluusunut 
inissaqalersillugu  allilerneqarnissaa  sulissutigineqarpoq,  siusinnerusukkut 
atuaqatigiinnut  ingiaqatigiiaanut  sisamaannarnut  inissaqarsimalluni,  ilinniarfimmi 
ilinniartut amerlanerusut inissaqartinneqartarsimallutik.   

Inussiarnersumik inuulluaqqusillunga

